
DERbYN
Wedi wythnosau yn yr Ysbyty, wedi derbyn o ddoethineb
nifer o feddygon galluog, wedi iddynt wneud defnydd o
bob math o offer cyfrifiadurol, wedi cael nifer ddirifedi
o wahanol gyffuriau i ymladd haint ac i ladd poen, wedi
gweinidogaeth ddiflino a thyner nyrsus a chymorthyddion
ddydd a nos, bu farw Mam yn 88 oed. Faint bynnag mor
anodd y bydd hi i ni ei phlant a’u hwyrion a’r teulu 
estynedig i wynebu’r golled a’r bwlch ar ei hôl, da ni’n
deall mai rhywbeth i’w dderbyn ydy marwolaeth Mam ac

yn paratoi i ddiolch am fywyd un a gafodd (yn ei geiriau hi ei hun), oes hir a hapus ac a’n
gadawodd gan ddiolch am y gofal a dymuno’n dda i bob un ohonom i’r dyfodol.

GWRthOD DERbYN
Ar yr union adeg yr oeddem gyda Mam yn yr ysbyty, 
sefydliad sydd wedi ei gynllunio i achub bywydau, 
clywsom am ymosodiadau ar ysbytai yn Gaza. Mae na 
rywbeth arbennig o ddieflig a di-enaid am ymosod ar
ysbytai a lladd  oedolion a phlant bregus, a chlwyfo
meddygon a staff sy’n ceisio arbed bywydau. Dyma 
farwolaethau ofnadwy na ddylem eu derbyn fel rhan o
drefn bywyd, ond cyhoeddi’n groch eu bod yn anathema,
yn drosedd rhyfel, yn warth ar y ddynoliaeth. Gwrthodwn

dderbyn y troseddau yma’n ddigwestiwn ond codi’n llais uwch swn taflegrau a ffrwydradau o
bob ochr i’r ffin a gwrthod dewis ochr. Cadoediad llwyr yw’r unig ateb er y bydd hynny ond yn
gam cyntaf ar daith digon hir ac anodd at heddwch.

tRYsORI
Yn gefndir i hanes y Nadolig cyntaf, mae na ymerodraeth
ormesol ac unben sy’n fodlon lladd y diniwed i amddiffyn
ei rym ac yn ganolog i’r hanes mae na rieni sy’n trysori
ac yn gwarchod bywyd. Wrth ddal ei mab bychan yn ei
breichiau, mae Mair yn datgan y brotest fwyaf cryf, er
mor dawel ydyw, o blaid gwarchod ac amddiffyn bywyd
gwerthfawr wedi ei roi gan Dduw. Mae Mair yn dal yn ei
breichiau faban arbennig, mab Duw ei hun, sy’n 

faniffesto o gariad Duw ac awydd Duw i’n hachub a’n hymgeleddu. Ond gallwn fynd gam 
ymhellach. Mae’r baban Iesu yn rhoi gwerth amhrisiadwy ar bob bywyd dynol ac yn galw arnom
i warchod ac amddiffyn bywydau pawb, boed yn perthyn i’n ‘teulu ni’ neu’n ddiethryn neu
hyd yn oed yn hen elyn. A mae’r baban Iesu’n dod i drawsnewid bywydau, i symud pobl o 

GAIR GAN Y  GWEINIDOG

gasineb i gariad, o hunanoldeb i gymdeithas, o ymryson oesol â’i gilydd i gymod a heddwch.
Bydd y Nadolig eleni eto yn gyfle i ni roi Crist yn y canol ac i ganu am ei gariad a’i obaith yng
nghanol byd tywyll. Bydd y Nadolig yn rhoi cyfle newydd hefyd i ni werthfawrogi’n teuluoedd
a’n ffrindiau ac i roi rhoddion yn arwydd bychan bod eu bywydau’n golygu llawer i ni. Ond
wrth roi, fyddwn ni ddim yn anghofio’r dieithryn digysur ym mhen draw’r byd na’r un sydd
wrth ein drws chwaith. 

O DDINAS DRWBLUS BETHLEHEM, 
(Cyfieithiad Robin Samuel o gân Graham Adams, “O Troubled Town of Bethlehem”)

O ddinas drwblus bethlehem,
gwrthdaro ar bob llaw,
hir yw dy nos heb seren dlos
i gadw’r ofnau draw,
ond yn dy strydoedd tywyll mae
goleuni’r byd yn gudd,
tangnefedd Duw i ddynol ryw
sy’n ceisio torri’n rhydd.

Cans baban Mair a ddaeth i’n byd
a’i gri am Dduw y nef,
yn ffrind a brawd, yn un â’n cnawd,
yn rhodd ei gariad ef.
Mae swn y bom a’r gwn a’u grym,
yn boddi’r newydd da
ond pobl Dduw all gadw’n fyw
y gobaith a’n rhyddha.

Fel eira’r nos yn ddistaw daeth
y Crist i lawr i’r baw,
a dod o hyd y mae i’w fyd
I wasgar ofn a braw.
Mae’n herio grym a gallu dyn,
a’n gwahodd ninnau mae
I dorri’n rhydd y bobl sydd
yn gaeth dan ormes gwae.

O blentyn eofn bethlehem,
‘grymusa ni’, yw’n cri,
i rannu hedd a chwalu’r cledd
a charu fel gwnest di.
Cyhoeddwn gyda’r engyl gynt
‘tangnefedd ar y llawr’,
Gan ddwyn ynghyd dy blant i gyd
yn un mewn teulu mawr!

( O’r Cylchgrawn Cristion Tachwedd/ Rhagfyr 2023 )



sARA thOMAs
Ar ran holl aelodau a chyfeillion
Emaus, estynnwn ein cydymdeimlad
dwysaf gyda Casi a’i theulu agos 
ac estynedig ar farwolaeth ei mam, 
sara thomas, yn 88 oed yn dilyn
cyfnod o waeledd. 
Mae llythyr Casi ei hun yn y rhifyn hwn
o’r Negesydd yn mynegi agosatrwydd y
teulu a’r gofal tyner a gafodd ei mam
adre ac yn yr ysbyty.

Gareth Ffowc

NADOLIG 2006

A oes un seren heno – i’w gweled
a’i golau’n cyfeirio

i fan heb ‘run arf yno
na briw hil i rannu bro.

James Nicholas

Hyn yw’n gobaith: ein gwybod -y daw gwell,
daw gwên wedi cawod,

ffoi wna’r pryder am Herod
o weld Duw’n ein byd a’n bod.

Annes Glynn

OEDFAON A ChYFARFODYDD RhAGFYR

Bore Sadwrn, 2 Rhagfyr 10am tan hanner dydd : 
Bore Coffi Masnach Deg

Bore Sul, 3 Rhagfyr :
Oedfa gymun dan arweiniad y gweinidog

Nos Iau, 7 Rhagfyr, 7pm :
Myfyrdod Adfent

Bore Sul, 10 Rhagfyr :
Oedfa pob oed dan arweiniad Hannah Smethurst

Pnawn Mawrth, 12 Rhagfyr, 3pm tan 4pm :
Cyfarfod ‘paned a sgwrs’

Bore Sul, 17 Rhagfyr :
Oedfa dan arweiniad y plant a’r bobl ifanc

Nos Iau, 21 Rhagfyr, 7pm :
Myfyrdod Adfent

Bore Sul, 24 Rhagfyr :
Gwasanaeth Carolau Undebol yn Berea Newydd

Bore Llun, 25 Rhagfyr 10am :
Dydd Nadolig undebol yn Emaus

Y DWYRAIN CANOL
Ar ddydd Sul, 12 Tachwedd, yn sgil erchyllterau’r Dwyrain Canol, 
cefnogodd y gynulleidfa, yn ddi-wrthwynebiad, gynnig brys i anfon
llythyr i bwyso ar Brif Weinidog Prydain i gefnogi cadoediad yn y
Dwyrain Canol. 

Anfonwyd copi o’r llythyr at Mark Drakeford, Prif Weinidog Cymru, ac

at Hywel Williams, Aelod Seneddol Arfon.



Diolch o galon am yr ymdrech i baratoi bocsys ar
gyfer T4U eleni.  Roedd yn braf trosglwyddo 
deunaw i ofal Ysgol David Hughes. Ar un llaw,
roedd hi’n braf cael bocs oedd ond angen ei blygu
at ei gilydd.  Ar y llaw arall, roedd colli gweld yr

amrywiaeth o bapur wedi’i lapio amdanynt. 

Bu Jane Roberts wrthi’n brysur yn gwau sgarffiau a menyg ar gyfer plant
a gwelwn esiampl o’i gwaith lliwgar yn y llun.  Roedd modd cymryd dewis
o waith Jane i’w ychwanegu i’r bocs, os oedd angen. Yn y llun, gwelwch
y bocsys yn edrych yn lliwgar. 

Wrth osod y pentwr o focsys efo’i gilydd, fe sylweddolais fod 
cyd-bwysedd da rhwng pecynnau bechgyn a  merched o bob oed a’r rhai
ar gyfer y teulu. 

Bydd y bocsys ar y ffordd i Bosnia, Georgia, Moldovia, Romania ac
Wcrain diwedd y mis a bydd mawr ddisgwyl, ‘rwy’n siwr ymhlith y 
plantos yno. 

Roeddwn yn ei chyfrif yn fraint ein bod wedi cael cyfle unwaith eto i
ymuno yn yr ymgyrch fel eglwys.

Sian Arwel Davies

BLODAU 

Diolch i sian Marland,
beth Jones ac Alwen Nicholson 

am ofalu fod blodau ar gyfer oedfaon
Mis tachwedd. 

BLODAU  
RHAGFYR

Rhagfyr 3ydd a’r 10fed
Rhianwen huws Roberts

Rhagfyr 17eg a’r 24ain 
Eleri a Dilwen Jones er cof am eu mam

Diolch i bawb sydd wedi rhoi blodau 
yn ystod y flwyddyn.

Mae rhestr ar gyfer 2024 
ar gael yn y cyntedd 

neu croeso i chi gysylltu 
gyda Kath neu Meriel.

Kath Jones 01248 353313
Meriel 01248 352205 neu
merielparry@gmail.com

Diolch

Mae Côr seiriol wedi bod yn cynnal 
y  gwasanaeth Carolau yma 
ers naw mlynedd bellach.

- - - - - - - - - - - - - - - -



FY hOFF GAROL NADOLIG
Wrth ganu ‘Dawel Nôs’ rwy’n camu i festri capel Carmel, Gwaun-Cae-Gurwen, i’r gwasanaeth ar
fore Nadolig. Does dim modd osgoi yr arogl tamp sydd yn ein taro ar drothwy’r ystafell ac, er bod
y gwersogydd trydan yn fflamgoch, mae’n rhaid cadw’n cotiau yn dynn amdanom. Daw croeso
amlwg yn wynebau a chyfarchion Nadolig yr aelodau sydd yno y bore hwnnw. Dacw Anti Nansi,
ein hathrawes ysgol Sul annwyl, yn eistedd yn y rhes flaen, ac wrth ei hochr, Tracy ei hwyres. Ni
welai Anti Nansi fyth fai yn ei disgyblion wythnosol, dim ond gweld cyfle i’w harwain â gwên a
chwtsh. Roedd gan Tracy ddulliau gwahanol o arwain, ac er ei bod ychydig yn iau na ni, roedd yn
gwbl hyderus yn ei rôl fel llefarydd drosom. I’r chwith i Nansi eisteddai Minora Thomas a oedd yn
ymgnawdoliad  o eiriau Shakespeare, ‘Though she be but little she is fierce’. Fel cyn-bennaeth
yr ysgol gynradd roedd hi’n hen law ar gyfarwyddo plant a rhieni y pentref dros sawl cenhedlaeth
ac fe barhaodd ei gofal drostynt ymhell wedi ei hymddeoliad.  Yn blant roedd gennym barchus
ofn tuag ati ond wrth dyfu sylweddoli bod modd dysgu o’i gweledigaeth a derbyn arweiniad gan
berson a oedd ymhell o flaen ei hamser.  Wrth y piano yn barod i gyfeilio byddai Catherine, na
welai’r angen i gydymffurfio gyda’r confensiwn o sibrwd mewn oedfa. Roedd llais Catherine yn
llenwi’r ystafell gyda rhyw sioncrwydd. 

Tydi fy atgof o ganu’r garol yma ddim yn bleser i gyd chwaith. Dewiswyd y garol hon gan fy nhad,
gweinidog y capel, fel cyfle i blant yr oedfa gael canu pennill ar eu pennau eu hunain. Arweiniai
hyn i mi a fy nwy chwaer gau ein cotiau yn dynnach amdanom mewn paratoad i ganu. Roeddem
ni’n tair yn altos cadarn ond yn methu cyrraedd y nodau uwch. Yn anffodus ni hefyd oedd tri
chwarter y côr. Er bod yna ddechrau addawol i’r canu, gwyddem fod yna don o nodau oedd tu
hwnt i’n hystod ar y gorwel ac mai Tracy yn unig fyddai’n llywio’r canu. Ta waeth, roedd gallu ail
ymuno yn y canu’n rhyddhad ac wrth i weddill y gynulleidfa gydio yn y garol roedd modd suddo
ymhellach i goflaid yr alaw.

Yn y sgwrsio  a’r trafod wedi diwedd yr oedfa cafwyd ambell gyflwyniad i wyneb dieithr wrth i
fab neu ferch ddychwelyd dros yr Ŵyl i’w cartref. Ac wir, roedd rhai ohonynt wedi gwibio fel
comedau o bellteroedd er mwyn cyrraedd yr oedfa. Teithwyr o’r Unol Daleithiau, Hong Kong a
Singapore yn ogystal ag Awstralia.  Yn y cyflwyniadau hyn byddai’r rhiant yn camu i’r ochr er
mwyn i’w seren nhw gael cyfle i ddisgleirio. Wrth ddychwelyd i’r car wedi’r oedfa,  teimlwn yn
werthfawrogol.  Gwerthfawrogwn y ffaith fy mod yn dyst i rhyw ddedwyddwch. Doedd dim swn
dathliadau na rhialtwch. Byddai llonyddwch y pentref fel ochenaid distaw. 

Mae dewis hoff garol yn amhosib felly, oherwydd wrth droi tudalennau ‘Caneuon Ffydd’ mae yna
garol arall sydd yn taro’r cof â darlun gwahanol. Mae’n brofiad sydd fel edrych ar luniau mewn
albwm, yn ein llenwi â naws a theimladau ar adeg benodol mewn amser. Wrth ganu 
ambell i garol cawn gamu nôl i’r adegau hynny gan graffu eto ar wynebau cyfarwydd a chlywed
lleisiau sydd wedi eu mudo gydag amser yn siarad gyda ni unwaith eto. Mae’n braf gallu
dychwelyd at yr atgofion hyn a theimlo’r cariad sydd wedi ein tywys at y presennol yn ein llenwi
a’n cryfhau.

Lleucu Owen

Diolch i Lleucu am fod mor barod i gyfrannu i’r Negesydd.  Mae’n siwr fod aelodau Emaus wedi sylwi
bellach ar y llond sêt sydd ar ochr dde’r capel ar fore Sul.  Yno mae Lleucu, ei gŵr Arwel, ei merched,
Eluned, Tesni, Hawys a Nest heb anghofio Nain, sef Glenda (Jones).  Pan na fydd yn pregethu bydd
Taid, y Parchedig Gwyndaf Jones, yn ymuno â nhw.
Treuliodd Lleucu ei phedair blynedd cyntaf yng Nglyn Arthen, sir Aberteifi, cyn i’r teulu symud i
Waun-Cae-Gurwen, Cwm Tawe.  Ar ôl mynychu’r ysgol gynradd yno, aeth i Ysgol Uwchradd
Ystalyfera.  Oddi yno daeth yma i’r brifysgol ym Mangor lle cyfarfu ag Arwel.  Priodwyd hwy yn Eglwys
Pendref a buont yn byw ar Ffordd Penrhos cyn symud i Lôn y Ffrwd.  Ar hyn o bryd mae Lleucu’n
dysgu yn Ysgol Llanfechell, Ynys Môn. 

E.L.

DOsbARth OEDOLION YR YsGOL sUL
Yn y llun gwelir holl aelodau’r dosbarth ar wahân i  Catrin Evans (a dynnodd y llun),
Peter Cutts, Dilwen Lloyd Jones a Delyth Murphy.  Byddwn hefyd yn cael cwmni ein
gweinidog o dro i dro.   Mae’r dosbarth yn ddyledus iawn i’r rhai sy’n arwain: Peter
Cutts, Sian Arwel Davies, Eleri Lloyd Jones, Gareth Ffowc Roberts a Deri Tomos.
Mae’r cwmni yn un hwyliog  fel y gwelir o’r llun.  

Testun trafod y tymor hwn yw Moses.  Mae croeso bob amser i aelodau newydd.

Cynhelir y dosbarth yn syth ar ôl yr oedfa ac mae’n para ryw awr.
Elen

Y CYLCh DARLLEN
bydd cyfarfod nesaf y Cylch Darllen 

bnawn Gwener Rhagfyr 1 
am ddau o’r gloch. 

Gan i ni dreulio’r holl amser yng nghyfarfod mis 
Tachwedd yn trafod hunangofiant Marged Esli wnaethon
ni ddim cyrraedd Pridd, Llŷr Titus, felly dyna’r gyfrol
ar gyfer ein cyfarfod nesaf.

Cathrin Williams

ATEB I BOS TACHWEDD 2023

POS SUDOKU
Y rhif 2 yw’r marc cwestiwn

POS RHAGFYR 2023

POS DYBLU A THREBLU

Dwbl pa rif 
sydd 10 yn fwy 

na hanner trebl y rhif?
Bydd yr ateb yn rhifyn Ionawr.

MAsNACh DEG
Cynhelir y bore coffi 

a’r stondin 
masnach deg nesaf 

bore sadwrn Rhagfyr 2
o 10 - 12 o’r gloch. 

hwn fydd y cyfle olaf i brynu 
eich nwyddau Masnach Deg 

tan mis Chwefror.  
bydd peth nwyddau 
Nadoligaidd ar gael, 

ac fe fydd nifer o stondinau eraill, 
gan gynnwys stondin 

crefftau Wesley.  

Wrth i ni gyd gael ein brawychu 
gan yr hyn sy’n digwydd yn Gaza, 

cofiwch fod ganddon ni 
nwyddau Zaytoun, 
cwmni sy’n cefnogi 

cynhyrchwyr Palestinaidd 
drwy fasnach deg. 

Mae’r olew olewydd, y datys
“medjoul”, almwn 

a chynhyrchion  eraill, 
yn organig, ac o safon uchel, 
ac yn gwneud anrhegion da 

ac amserol.

Bydd hefyd, wrth gwrs, 
gyfle i gymdeithasu fel arfer.

Catrin Evans

CYFARFOD GWEDDI 
CHWIORYDD Y BYD

Criw bach ohonom ddaeth at ein gilydd yng  Nghaersalem, Caernarfon ddechrau tachwedd
ond roedd ysbryd hapus a chyfeillgar.  Croesawyd pawb gyda panad a bisged wedi’i baratoi
gan Lowri cyn troi at y gwasnaeth luniwyd eleni gan chwiorydd gwlad Libanus a’i drosi i’r
Gymraeg gan Jil tomos. 

Cymerwyd rhan gan chwiorydd bethel, Penrhyn, Caersalem ac Emaus gyda Elizabeth
Roberts, Penrhyn yn Llywyddu ac Eleri Lloyd Jones yn cynorthwyo. 

Gweddiwyd am brosiectau bedyddwyr - Asia, Gogledd America, y Môr tawel, Affrica, 
America Ladin, y Caribi, Ewrop Ynghyd a bedyddwyr y byd.  trwy ein gweddiau dysgom
fel mae merched yn gweithio’n galed yn erbyn trais ar sail rhyw, cyfiawnder, gofal iechyd,
adferiad ar ôl dinistr a thrais domestig ac addysg plant.  Anogwyd ni i weddio am eglwysi
lleol, annog y genhedlaeth nesaf a dal ati yn ein cenhadaeth yn lleol, Cenedlaethol a
byd-eang. 

Cafwyd gwasanaeth bendithiol iawn.  Yn y llun gwelir rhan o’r gynulleidfa yn morio canu
i gyfeiliant Enid Griffiths.

Yn dilyn yr oedfa anfonwyd cyfarchion at y chwiorydd oedd wedi methu bod gyda ni 
oherwydd anhwylder a rhoddodd Eleri adroddiad byr o Gynhadledd Chwiorydd bedyd-
deidig Ewrop a gynhaliawyd yn Riga.  braf oedd clywed fod cynrychiolwyr o dri deg o
wledydd o bob rhan o Ewrop.  Etholwyd Elen Lansdown yn Llywydd newydd a diolchwyd
i Elizabeth am ei harweiniad am gyfnod hirach nag arfer oherwydd y clo.  

Penderfynwyd anfon rhodd i Glyn Nest a throsglwyddwyd casgliad o £200 i’r Dydd
Gweddi. 

Sian Arwel Davies (Trys.) 

bORE COFFI ‘AChUb Y PLANt’
bu aelodau Emaus yn hynod o gefnogol i’r bore coffi
a gynhaliwyd y llynedd tuag at syria pan 
godwyd dros £1,000.  Unwaith eto, mae’r elusen ar
eich gofyn, y tro hwn tuag at Apêl Argyfwng Gaza.
Cynhelir y bore coffi fore sadwrn, Rhagfyr 9fed o 10
– 12.30 yn Y Ganolfan, Porthaethwy. 

Mae tocynnau ar gael gan Elen Lansdown.

CYNGERDD hEDDWCh Y NADOLIG

Pleser pur oedd mynychu’r Ŵyl hon yng Ngholeg Caerdydd a’r Fro yng nghanol dinas Caerdydd.
A gafwyd erioed leoliad mor fodern?  Cynhaliwyd yr holl gystadlaethau yn yr Atriwm, gofod
oedd yn ymestyn yn uchel ac yn cynhyrchu sain arbennig i’r holl berfformiadau.

Un a gysylltir wrth gwrs â’r byd cerdd dant yw Gwennant Pyrs, sy’n aelod yn Emaus ac sy’n un
o’n horganyddion.  Eleni, aeth Gwennant â rhai o ddisgyblion Gwasanaeth Cerdd Ysgolion
Gwynedd a Môn i gystadlu.  Cawsant gryn lwyddiant o dan ei harweiniad gan gipio’r wobr
gyntaf yn y Parti Cerdd Dant Oedran Uwchradd a’r ail wobr yn y Parti Gwerin.  Braf hefyd oedd
gweld nifer o geinciau o eiddo Gwennant yn yr adran cerdd dant.

Rydym wedi hen arfer â gweld Cai Fôn Davies fel enillydd cyson yn yr Ŵyl.  Eleni, fodd bynnag,
roedd yn un o feirniaid y cystadlaethau canu gwerin, a hynny am y tro cyntaf.

Roedd llawer o gysylltiadau ag Emaus ymhlith y cystadleuwyr a charedigion yr Ŵyl hefyd.  O
ddiddordeb arbennig i gyn aelodau Eglwys Pendref oedd y ffaith y rhoddwyd gwobrau gan Mari
Phillips a Lowri Kelly er cof am eu mam a’u tad, Morfudd (Maesaleg) a Morien Phillips.  

Llywyddion Anrhydeddus yr Ŵyl oedd (y diweddar) R. Alun Evans a Rhiannon a gwelwyd 
Rhiannon ar y teledu yn siarad am gysylltiad y ddau â’r Ŵyl a hynny ers blynyddoedd maith. 

Pinacl yr Ŵyl oedd perfformiad y Côr Cerdd Dant buddugol, sef Côr Merched Ystum Taf, côr o
140 o ferched Caerdydd, a sefydlwyd yn arbennig ar gyfer yr Ŵyl.  Roedd eu dehongliad o’r
gerdd ‘Y Milwr Bychan’ gan Hywel Gwynfryn yn iasol, yn enwedig o gofio’r cyfnod cythryblus
yr ydym yn byw ynddo.

Ymlaen yn awr at ‘Ŵyl Aled’, er cof am Aled Lloyd Davies, a gynhelir yn Yr Wyddgrug y 
flwyddyn nesaf.

Elen

GŴYL CERDD DANt CAERDYDD 2023

hUFEN AR bEN Y GACEN
Ar Ddydd Sul, 12 Tachwedd, lansiwyd apêl Undeb yr Annibynwyr i godi arian i hybu datblygiadau yng
ngwlad Colombia. Arweinwyd yr oedfa gan Branwen Niclas, gyda chymorth aelodau ‘hen ac ifanc’,
a ffilmiau Cymorth Cristnogol yn gosod y cefndir. Bu gwerthiant mawr ar gacennau ar ddiwedd yr
oedfa a chasglwyd cyfanswm o £173: swm anrhydeddus iawn i gychwyn yr ymgyrch. 

Gwerthu’r cacennau

Hawys a Nest yn paratoi y cacennau

Mae Cymdeithas Wyddonol Gwynedd yn cyfarfod yn fisol yng Nghanolfan
Bedwyr.
Pleser mawr oedd cael croesawu Manon Owen i gyfarfod Tachwedd a
dysgu ganddi am ei gwaith ymchwil ym maes meddygaeth ym mhrifysgol
Leeds, a chael cwmni ei rhieni, Helen a Gwilym, yn y gynulleidfa.

MANYLION  MEDDYGOL  MANON

Nadolig LlawenNadolig Llawen



GOLYGYDDION  Y NEGEsYDD  2023 / 2024

Cyfrifoldeb golygyddion yw derbyn a hel deunydd
ar gyfer rhifyn penodol a’i drosglwyddo i’r cysodwr

erbyn y Sul olaf ond un yn y  mis

Ionawr
2024

Chwefror
2024

Mawrth
2024

Ebrill
2024

Mai
2024

Mehefin
2024

Gorffennaf
2024

Gareth Ffowc Roberts 
Ffôn : 351243 
ebost : ysgrifennydd.emaus.bangor@gmail.com

Nia Llwyd
Ffôn : 370650 ebost : niallwyd@btinternet.com

i’w lenwi
(gweler y nodyn isod)

Marian Ifans
Ffôn : 07780 664668 ebost : marian.ifans@gmail.com

siân Arwel a branwen Jarvis
Ffôn : 713464  ebost : arwelfa@hotmail.co.uk

Carol a Dylan Owen
Ffôn : 351551 ebost : dol@btinternet.com

Meriel Parry
Ffôn : 352205  ebost : merielparry@gmail.com

(Nodyn) Y NEGEsYDD
Mae yna fwlch yn rota golygyddion y Negesydd ar gyfer mis Mawrth
nesaf. 

Cysylltwch gyda Gareth Ffowc, os gwelwch yn dda, os ydych yn dymuno
gwirfoddoli neu am dderbyn rhagor o fanylion am natur y gwaith.
Ffôn :   (01248)  351243
ebost : ysgrifennydd.emaus.bangor@gmail.com)

15



16


